
BOSNA I HERCEGOVINA
FEDERACIJA BOSNE I HERCEGOVINE
KOMISIJA ZA VRIJEDNOSNE PAPIRE
FEDERACIJE BOSNE I HERCEGOVINE

Na osnovu člana 11. tč. 9., člana 12. st. (1) tč. 3) i člana 13. Zakona o Komisiji za vrijednosne
papire („Službene novine Federacije BiH“, broj 39/98, 36/99, 33/04, 92/13), člana 270. st. 1. tč. d)
i člana 133. st. (4) Zakona o tržištu vrijednosnih papira („Službene novine Federacije BiH“, broj
85/08 i 109/12), Komisija za vrijednosne papire Federacije Bosne i Hercegovine na 459. sjednici,
održanoj dana 20.10. 2015. godine, donijela je

PRAVILNIK
O IZMJENAMA I DOPUNAMA PRAVILNIKA O POSREDOVANJU U POSLOVIMA S

VRIJEDNOSNIM PAPIRIMA

Član 1.
U Pravilniku o posredovanju u poslovima s vrijednosnim papirima („Službene novine Federacije
BiH“, broj 34/09, 1/10, 31/10, 7/11,  53/13, 27/14, 35/14), člana 50. mijenja se i glasi:

„(1) Kupac i/ili prodavac u kupoprodajnom ugovoru po ovom Pravilniku ne mogu biti:
- institucionalni investitor iz člana 2. tč. i) Zakona o tržištu vrijednosnih papira;
- profesionalni posrednik odnosno pravno lice koje obavlja poslove posredovanja u prometu

vrijednosnih papira;  i
- banka skrbnik.

(2) Uplatilac i isplatilac kupoprodajne cijene moraju biti ugovorači iz kupoprodajnog ugovora, a
uplata se vrši putem banke.

Član 2.
Član 57e. mijenja se i glasi:

„ (1) Dionicama berze se trguje na posebno organiziranim aukcijama u skladu sa Pavilima berze, pri
čemu se mora osigurati transparentnost i prethodna provjera davaoca naloga za kupovinu koja se
sastoji u provjeri postupanja po Pravilniku o kvalificiranim udjelima i/ili provjeri iz čl. 57f , 57g. i
57h. ovog Pravilnika.
(2) Dionicama profesionalnih posrednika organizacionog oblika dd (izuzimajući banke) sa
upisanom djelatnošću posredovanja u prometu vrijednosnim papirima kod suda, se trguje izvan
berze odnosno drugog uređenog javnog tržišta ili na posebno organiziranim aukcijama u skladu sa
Pravilima berze, uz prethodnu provjeru davaoca naloga za kupovinu na posebnoj aukciji koja se
sastoji u provjeri postupanja po Pravilniku o kvalificiranim udjelima.
(3) Dionicama pravnih lica iz stava (2) ovoga člana kojima je ukinuta dozvola za poslove sa
vrijednosnim papirima se ne trguje na berzi odnosno drugom uređenom javnom tržištu.“
(4) Aukciju iz stava (1) i (2) ovoga člana zakazuje prodavac ili kupac.
(5) O aukciji iz stava (4) ovoga člana moraju biti upoznati svi članovi berze i ne može se zakazati
prije roka od 45 dana od datuma podnošenja zahtjeva za aukciju.
(6) Davaoc naloga za kupovinu dionica (namjeravani sticaoc) može biti lice koje mora podnijeti
dokaz o saglasnosti na kvalificirani udio saglasno Pravilniku o kvalificiranim udjelima ili dokaz o
provjeri iz člana 57f. do 57h.  ovoga Pravilnika.
(7) Berza je dužna obavjestiti Komisiju o zakazanoj aukciji i datumu obavještavanja članova o
aukciji i osigurati aukciju saglasno ovom članu.“

Član 3.
Iza člana 57e. dodaju se  novi članovi 57f., 57g i 57h. koji glase:

Član 57f.
(1) Namjeravani sticaoc dionica berze koji ne podnosi zahtjev po odredbama Pravilnika o
kvalificiranim udjelima je dužan Komisiji dostaviti:
1) Obavijest o namjeri sticanja dionica berze, koja sadrži:

a) podatke o namjeravanom sticaocu (ime i prezime/naziv, adresu i radnu biografiju);
b) podatke o iznosu dionica (broj i procenat) koje namjerava sticati i datumu aukcije na kojoj

namjerava učestvovati;
c) razlozima sticanja; podatke o povezanosti sa ostalim dioničarima berze, članovima

Nadzornog odbora i Uprave berze u smislu člana 3. Zakona o tržištu vrijednosnih papira;
d) podatke o izrečenim mjerama i sankcijama prema namjeravanom sticaocu i vlasnicima

namjeravanoga sticaoca;
e) navesti društva u kojima vrši funkciju člana Nadzornog odbora i u kojima je

dioničar/udjeličar i iznose dionica/udjela.
(2) Uz obavijest iz st. (1) ovoga člana se dostavlja:

- ispis iz sudskog registra za pravno lice,
- izjava kojom izjavljuje, pod krivičnom i materijalnom odgovornosti, da su podaci u

obavijesti iz st. (1) ovoga člana tačni. Potpis na izjavi mora biti ovjeren kod notara,
- drugo na traženje Komisije.

Član 57g.
(1) Obavijest o namjeri sticanja sa podacima i prilozima iz člana 57f. se  dostavlja Komisiji u roku
od 15 dana od dana obavještavanja članova berze o zakazanoj aukciji.
(2) Komisija neće razmatrati obavijest o namjeri sticanja koja je dostavljena protekom roka iz st. (1)
ovoga člana.
(3) Komisija provjerava investitora koji iskaže namjeru sticanja dionica: povezanost, sukob
interesa, kažnjavanje, mjere, provjeru povezanosti namjeravanoga sticaoca sa profesionalnim
posrednicima koji su prestali sa radom zbog lošeg poslovanja, ispituje razloge sticanja cijeneći iste
u kontekstu uloge i značaja berze, i drugo od značaja za tržište i dostavlja odgovor namjeravanom
sticaocu koji je uslov za učešće u aukciji.

Član 57h.
(1) Registar vrijednosnih papira ne može izvršiti upis prava plodouživanja i zaloga na dionice
berze.
(2) Na dionicama berze na kojima je na  datum stupanja na snagu ovoga Pravilnika upisano pravo
iz st. (1) ovoga člana Registar vrijednosnih papira može provesti prijenos založenih vrijednosnih
papira berze samo pod uslovom da je zalogoprimaoc iz st. (1) ovoga člana dostavio Registru
vrijednosnih papira dokaz o izvršenoj provjeri iz člana 57g. ovoga Pravilnika.

Član 4.
Ovaj Pravilnik stupa na snagu narednog dana od dana objavljivanja u "Službenim novinama
Federacije BiH".

Broj: 01-02-2533/15
Sarajevo, 20. oktobra 2015. godine

Komisije za vrijednosne papire
Federacije Bosne i Hercegovine

